
 "Балабақшада ұлттық психология тұрғысынан қыз баланы тәрбиелеу" 

 

Мақсаты: Қыз бала тәрбиесінің маңызы, соның ішінде балабақшадан бастап 

қыз балаға тәрбие берудің ерекшеліктеріне тоқталу. Отбасы мен 

балабақшаның байланысының маңызын ашу. Тәрбиеші тек балаларды жалпы 

тәрбиелеуші ғана емес, ұлды және қызды ерекшеліктеріне қарай тәрбиелеуші 

екенін ұғындыру. 

Психологтың алғы сөзі: Қазіргі заман қыз бала тәрбиесіне ерекше мән беруді 

қажет етеді. Себебі, қыз баланы тәрбиелеу деген сөз - ұлтты тәрбиелеу деген 

сөз. Әр елдің өміріндегі шешуші кілт қыздарға берілетін тәлім-тәрбие арқылы 

өлшенеді. Біздің халқымызда «Қыз» деген сөзді әдеміліктің, әдептіліктің, жан-

жақты сұлулықтың символы ретінде қолданады. 

Бесігінде жақсы тәрбие алған, үлгі-өнеге көрген қыз бала болашақта да 

сол әдебін сақтамақ.Ұлы ғұлама Бауыржан Момышұлының келіні Зейнеп 

Ахметова «Қыз баланың мына өмірдегі міндет-парызының жүгі ауыр, әрі 

ардақты. Ол-адамзат ұрпағын өмірге әкелетін болашақ ана, үй ұстап, жар 

күтетін адал жар, ата-ене сыйлап, иілетін қамқор келін. Ол осыны қаласын 

қаламастан, бұл-өмір заңы»-деген. Сол әдепті, инабатты, адамгершілігі мол, 

сыпайы қыздарды тәрбиелеу-бүгінгі мектептің, қоғамның және ата-ананың, 

сонымен қатар балабақшаның да негізгі міндеті екенін естен шығармағанымыз 

жөн. Ендеше, қыз бала тәрбиесі жөнінде ой бөлісейік, сырласайық, пікір 

білдірейік. 

(үш топқа бөліну) 

№1 жаттығу. «Қыз бала туралы өлең шумақтары» 

Қатысушылар 3-5минутта қыз бала туралы өлең шумақтарын еске түсіріп, 

мәнерлеп оқып береді. 
 

Психолог: Қыз өсіру, гүл өсірумен бірдей! Гүлге де әлсін-әлсін су құйып, ауа 

жеткізіп, айналасын арамшөптерден тазалап отырады ғой. Қыз да сондай. 

Сондықтан да мектеп жасына дейінгі қыз балалар тәрбиесіне де ерекше мән 

берген жөн. 

 №2 жаттығу. «Жағдаят» 

1-топ.  Сіздің тәжірибеңіз мол болғанымен, өз тәжірибеңізде кездеспеген 

қиын сауал кездесті. Сіздің тобыңызда тәрбиесі нашар, сөйлеуі мен мінез-

құлқы ерсі қыз бала бар делік. Кімнен, қайдан көмек алып, бұл жағдаятта 

қалай әрекет етесіз? 

2-топ. Сіз өз тәрбиешілік қызметіңізде бір ата-ананың өз қызына олқы 

қылығының куәгері болдыңыз. Не істер едіңіз? (Дұрыс кеңес бересіз бе, 

немқұрайлы қарайсыз ба?) 

3-топ. Сіз сабақ өткізіп жатырсыз. Сабақ үстінде бір ата-ана рұқсатсыз кіріп, 

кешірім сұрамастан кешегі болған жағдайға байланысты дөрекі сөйлеп, 

қызын алып шықты. Сіздің көзқарасыңыз, әрекетіңіз? 
 

 



 

№3 жаттығу. «Теңізге саяхат» релаксациялық жаттығу» 

Бұл медитативтілік техника денедегі қысымды түсіруге бағытталған, 

музыкамен орындалады.  

Психолог: 

Жайланып отырыңыз, көзіңізді жұмыңыз. Терең демалыңыз, денеңізді бос 

ұстаңыз, денеңізді ауырлап бара жатқандай және оны теңіз толқынының лебі 

ұрып жатқандай сезініңіз. Өзіңізді жартастың үстінде тұрмын деп есептеңіз 

және алысқа көз жіберіңіз. Сіздің алдыңызда көгілдір теңіз, ашық аспан және 

күн. Теңіздің асау толқындары жағаға соғылып, қайтадан кейін қайтуда.  

Теңіз толқындарының шуын естіп, толқындарға қызыға қарап, жағалаудағы 

теңіздің тұзды ауасын жұтып тұрсыз. Өз бойыңыздағы басқан 

ауыртпалықтан бір сәтке болса да арылғандайсыз. Сіздің рухыңыз жайлылық 

сезіміне толы. Сіз төменге түсіп, аяғыңызды шештіңіз, жалаң аяқ құмның 

қызуы мен жұмсақтығын сезіне отырып жүгірудесіз. 

Міне сіз судың жанына келдіңіз, толқындар сіздің аяғыңызды жуып жатыр, 

су жып - жылы әрі жұп - жұмсақ. Сіз қолдарыңызды бос тастап, басыңызды 

шалқайттыңыз. 

Күн сәулесі мен жеңіл самал жел сіздің бетіңізді өбуде, теңіз толқындарының 

тамшылары сіздің денеңізді баурап алғандай. Ерніңізде теңіздің тұзды 

суының керемет дәмі және бақыт күлкісі. Сіз өзіңізді кішкентай бала сияқты 

сезініп, жүгіргіңіз, секіргіңіз, су шашып ойнағыңыз, күлгіңіз келеді. Өзіңізге 

осы бірнеше минут ішінде не істегіңіз келсе, соны істеуге рұқсат етіңіз.   

Сіздің қайтатын уақытыңыз болды. Міне сіз тағы да жардың басында тұрсыз. 

Сізге демалыс пен бақыт сыйлаған ғажайып әлемге алғысыңызды айтыңыз. 

Көздеріңізді асықпай ашыңыз!  

Қандай сезімде болдыңыз? Не сезіндіңіз?  

№4 жаттығу. «Тәңірінен болғанымен таңғы асы 

Аналардан бастау алар ар басы», - дей келе бүгінде ана атанып отырған Сіздер 

кезінде кішкентай қыз болдыңыздар. Ендеше сіздер кішкентай болғанда 

қыздардың тәрбиесі қандай еді? Қазіргі қазақ қыздарының тәлім тәрбиесіне 

көңіліңіз толама? Жалпы айырмашылық бар ма? Қандай? Не дұрыс? Не бұрыс? 

 

№5 жаттығу. «Бәйге». Мақал- мәтелдерді жалғастыру 

1. Ананың көңілі балада, …………. Баланың көңілі далада.  

2. Анаңды Меккеге 3 рет арқалап барсаң да, ………… Қарызыңнан құтыла 

алмайсың. 

3. Ана сүтін ақтамағанды, ………… Ешкім мақтамайды.  

4. Атасыз үй батасыз, …………. Анасыз үй панасыз.  

5. Ананың құны, …………. Ананың сүті. 

6. Анасын сүйгеннің ………….. Баласын сүй.  

7. Ата — ананың қадірін, ……………. Балалы болғанда білерсің.  



8. Ағайын алтау, …………….. Ана біреу.  

9. Ата көрген оқ жонар, .................Ана көрген тон пішер 

 

№6 жаттығу. Викторина. 

1. Күйші ана кім? ( Дина Нұрпейісова )  

2. Халқымыздың батыр қыздары? ( Әлия, Мәншүк )  

3. « Сұлу» деген сөздің синонимі? ( Ару) 

4. Әйелдің күші аз, несі көп? ( Айласы )  

5. Келін түсіру, қыз ұзату дәстүрінде айтылатын қандай салт жырларды 

білесіңдер? ( Той бастар, «Жар — жар», « Беташар», «Сыңсу»).  

6. Әйел махаббат құдайының құрметіне қай планета аталды? (Венера 

планетасы ).  

7. Әйелі көркі неде? (Ақылда)  

8. Адамға не қымбат? (Бала)  

9. Қазақ қыздарының бұрымына тағатын әшекей? (Шолпы)  

10. Әйелдердің қымбат заттармен әшекейленген мойынға тағатын бұйымы? 

(Алқа)  

11. М. Әуезовтың «Абай жолы» романындағы Әйгерімнің шын есімін ата? 

(Шүкімән)  

12. Наурыз көже қанша тағамнан дайындалады?(7) 

 

 

№7 жаттығу. Кім біледі?  

Қызға 40 үйден тыйым (нәзік жандыларға арналған пост) 

1.Жарыса сөйлеуге 2.Жалғыз қыдыруға 3.Жыртақтап күліп, сыпсыңдап 

сөйлеуге  4.Орынсыз ұрынуға 5.Басқаларға қол тигізуге 6.Өтірік, өсекке 

7.Суық жүріс, сумаң қылыққа 8.Кісіге қарай керіліп есінеуге 9.Талтайып 

отыруға 10.Шалқайып жатуға 11.Тамақты обырлана асауға 12.Ұрлық 

қарлыққа 13.Ұятты мүшелерін ашып жүруге 14.Бұраңдап қылмысуға 

15.Қызыл іңірде жатуға 16.Түске дейін ұйықтауға 17.Кісі алдында киім 

ауыстыруға 18.Салт-дәстүрден аттауға 19.Елді ғайбаттауға 20.Үлкендердің 

жолын кесіп, атын атауға 21.Ішімдік пен шегімдікке 22.Ұрыс-керіске 

23.Беттен алып, бет жыртысуға 24.Қараулыққа, ысырапқа 25.Рахымсыздық 

пен қатыгездікке 26.Түнде суға жалғыз баруға 27.Жат жыныстылармен 

арласып жатуға 28.Күйеуге қашып тиюге 29.Әдепсіз сөзге 30.Тарс-тұрс етуге 

31.Адам мен жануарларды тебуге 32.Кісіні қорлап жәбірлеуге 

33.Тәкәппарлық пен сыйқымазақ жасауға 34.Айғай сүреңге 35.Шектен тыс 

сыланып жасануға 36.Қызғаншақтық пен күншілдікке 37.Менмендік пен 

өзімшілдікке 38.Алдап-арбауға 39.Көрсеқызарлыққа 40.Нәпсі құмарлыққа 

тыйым 

 

Рефлексия  

 
 
 



 

  «Қыз» – ең қасиетті сөз. Қасиетті болатыны, бүкіл адамзат қыздан 

тарайды: қыз келін болады, келін анаға айналады, ал ана әже деген зор дәрежеге 

жетеді. Осы үшеуі арқылы ұрпақ өсіріп, ұлт қатарын көбейтеді. Ұлттың 

бойындағы бар жақсы қасиеттерді-тілін, дінін, әдет ғұрпын, салт санасын, 

дәстүрін немересіне, немересінен шөбересіне жеткізуші, дамытушы әрине, әйел-

ана. Тіліміздің өзін ана тілі деп атауы-аналарға көп жүк артады. Ана-барлық 

өмірдің бастауы. Сондықтан ертеңгі ана, бүгінгі қыздарымызды тәрбиелеу тек 

ананың ғана емес, біршама қауымның да міндеті. Соның ішінде балабақшадағы 

тәрбиешілердің де екенін ұмытпайық! 

Өсіп келе жатқан бүлдіршін-қыздар!Өздеріңді алақанға салып әлпештеп 

отырған осынау бір елімізге адал перзент, асыл азамат боламын десеңдер, 

еңбекшіл болыңдар! Әдемі болыңдар, әсем болыңдар! Ақылды болыңдар! Сұлу 

да сымбатты болыңдар! Саналы болыңдар! Қыздар ұйқышыл болмаңдар, 

ұмытшақ, ұрысқақ болмаңдар! Инабатты, ілтипатты, ұйымшыл болыңдар! 

Тәуелсіз еліміздің ертеңгі тұтқасы – сендерсіңдер! 

 


